
Аңдатпа. Мақалада 2023–2025 жылдары Қазақстандағы өзбек, ұйғыр және дүнген 
этностарының кеңістіктік қоныстану модельдеріне салыстырмалы талдау жүргізіл-
ді. Сонымен қатар жекелеген аумақтардағы 2020–2025 жылдар аралығындағы дина-
мика салыстырылды. Зерттеудің мақсаты – тұрақты аумақтық қоныстану өзектерін 
анықтау, кеңістіктік өзгерістердің бағыттарын айқындау және үш этностың қоныстану 
құрылымдарындағы қалалық және ауылдық құрамдастарды салыстыру. Зерттеудің эм-
пирикалық негізін Қазақстан Республикасы Ұлттық статистика бюросының деректері 
құрады. Бұл деректер Қолданбалы этносаяси зерттеулер институтының жекелеген елді 
мекендерге қатысты мониторинг материалдарымен толықтырылды. Талдау жалпыұлт-
тық, өңірлік, аудандық, қалалық және жекелеген елді мекендер деңгейінде жүргізілді. 
Нәтижесінде этностардың негізгі шоғырлану аумақтарын, қоныстану түрлері мен ірі 
қалалық орталықтарын, сондай-ақ қоныстану географиясындағы өзгерістердің бағытта-
рын көрсететін салыстырмалы схема әзірленді.

Әр этнос өкілдерінің 90%-дан астамы негізгі шоғырлану аумақтарында тұратыны 
анықталды. Алайда бұл аумақтардың ішкі кеңістіктік ұйымдасуы әртүрлі. Өзбек эт-
носының қоныстану моделі жергілікті этникалық көпшілік қалыптасқан аудандар мен 
Шымкенттегі ірі қалалық орталықты біріктіретін тұрақты оңтүстік қалалық-ауылдық 
жүйе ретінде қалыптасқан. Ұйғыр этносының қоныстану моделі полицентрлі оңтүстік-
шығыстық құрылымымен ерекшеленеді. Бұл модельде Алматы мен агломерациялық 
аумақтардың рөлі күшейіп, Ұйғыр және Панфилов аудандарындағы динамика әртүрлі 
бағытта өзгерген. Дүнген этносының қоныстану моделі Қордай ауданындағы негізгі 

ауылдық өзекті, Жамбыл ауданындағы қосымша орталықты және Алматы, Астана мен 
Қарағанды облысының жекелеген аумақтарындағы жедел өсуді ұштастырады. Зерттел-
ген кезеңде дәстүрлі ареалдар шешуші маңызын сақтағанымен, ірі қалалар мен қосалқы 
орталықтардың күшеюі қоныстану құрылымын біртіндеп күрделендіргені көрсетілді.

Зерттеудің ғылыми жаңалығы Қазақстандағы үш этностың қоныстану модельдерін 
бірыңғай көрсеткіштер жүйесі бойынша көпдеңгейлі салыстыру‑мен айқындалады. Ау-
мақтық шоғырлану мен әлеуметтік-институционалдық анклавтануды ажырату зерттеу-
дің әдіснамалық қағидаты ретінде қолданылды. Ықшам қоныстану көрсеткіштерінің өзі 
этностардың әлеуметтік байланыстары мен қоғамдық өмірге қатысу деңгейін бағалауға 
жеткіліксіз деген қорытынды жасалды.

Түйін сөздер: ықшам қоныстану, аумақтық шоғырлану, кеңістіктік модельдер, өзбек-
тер, ұйғырлар, дүнгендер, урбандалу, агломерация.

Abstract. The article presents a comparative anal-
ysis of the spatial settlement patterns of the Uzbek, 
Uyghur, and Dungan ethnic groups in Kazakhstan 
in 2023–2025. In addition, trends in selected ar-
eas over the period 2020–2025 are compared. The 
study aims to identify stable territorial settlement 
cores, determine the directions of spatial change, 
and compare the urban and rural components of 
the settlement structures of the three ethnic groups. 
The empirical basis of the study consists of data 
from the Bureau of National Statistics of the Re-
public of Kazakhstan. 

Аннотация. В статье проведён сравнительный 
анализ пространственных моделей расселения 
узбекского, уйгурского и дунганского этносов 
в Казахстане в 2023–2025 годах. Кроме того, 
сопоставлена динамика отдельных территорий 
за 2020–2025 годы. Цель исследования - выя-
вить устойчивые территориальные ядра рас-
селения, определить направления простран-
ственных изменений и сравнить городские и 
сельские компоненты структуры расселения 
трёх этносов. Эмпирическую основу исследо-
вания составили данные Бюро национальной 
статистики Республики Казахстан.

These data were supplemented by monitoring 
materials from the Institute of Applied Ethnopo-
litical Research covering selected settlements. The 
analysis was conducted at the national, regional, 
district, city, and individual settlement levels. 
Based on the results, a comparative framework 
was developed to present the principal areas of 
ethnic concentration, settlement types, major ur-
ban centers, and directions of change in settlement 
geography.
More than 90% of each group was found to reside 
in its principal areas of concentration. However, 
the internal spatial organization of these areas dif-
fers. The settlement pattern of the Uzbek ethnic 
group constitutes a stable southern urban–rural 
system combining districts with local ethnic ma-
jorities and the major urban center of Shymkent. 
The Uyghur settlement pattern is characterized by 
a polycentric southeastern structure. Within this 
model, the role of Almaty and its agglomeration 
areas has increased, while trends in the Uyghur 
and Panfilov districts have moved in different di-
rections. The Dungan settlement pattern combines 
a principal rural core in Korday District, a second-
ary center in Zhambyl District, and rapid growth 
in Almaty, Astana, and selected areas of the Kara-
ganda Region. Although traditional settlement ar-
eas retained their decisive importance during the 
study period, the growing role of major cities and 
secondary centers gradually increased the com-
plexity of the settlement structure.
The scientific contribution of the study lies in its 
multilevel comparison of the settlement patterns 
of the three ethnic groups in Kazakhstan using 
a unified system of indicators. The distinction 
between territorial concentration and social and 
institutional enclave formation was adopted as a 
methodological principle. The study concludes 
that compact-settlement indicators alone are in-
sufficient to assess ethnic groups’ social ties and 
levels of participation in public life.
Keywords: compact settlement, territorial concen-
tration, spatial patterns, Uzbeks, Uyghurs, Dun-
gans, urbanization, agglomeration.

Они были дополнены материалами мониторин-
га Института прикладных этнополитических 
исследований по отдельным населённым пун-
ктам. Анализ проведён на общенациональном, 
региональном, районном и городском уровнях, 
а также на уровне отдельных населённых пун-
ктов. По результатам разработана сравнитель-
ная схема, отражающая основные территории 
концентрации этносов, типы расселения, круп-
ные городские центры и направления измене-
ний географии расселения.
Установлено, что свыше 90% представителей 
каждой группы проживает на основных тер-
риториях концентрации. Вместе с тем вну-
тренняя пространственная организация этих 
территорий различается. Модель расселения 
узбекского этноса представляет собой устой-
чивую южную городско-сельскую систему, 
объединяющую районы с локальным этни-
ческим большинством и крупный городской 
центр в Шымкенте. Модель расселения уй-
гурского этноса характеризуется полицентри-
ческой юго-восточной структурой. В рамках 
этой модели усилилась роль Алматы и агломе-
рационных территорий, тогда как динамика в 
Уйгурском и Панфиловском районах была раз-
нонаправленной. Модель расселения дунган-
ского этноса сочетает основное сельское ядро 
в Кордайском районе, дополнительный центр в 
Жамбылском районе и быстрый рост в Алматы, 
Астане и на отдельных территориях Караган-
динской области. Показано, что в исследуемый 
период традиционные ареалы сохранили опре-
деляющее значение, однако усиление крупных 
городов и центров второго уровня постепенно 
усложняло структуру расселения.
Научная новизна исследования состоит в мно-
гоуровневом сравнении моделей расселения 
трёх этносов Казахстана на основе единой 
системы показателей. Разграничение террито-
риальной концентрации и социально-инсти-
туциональной анклавизации использовано в 
качестве методологического принципа иссле-
дования. Сделан вывод, что показатели ком-
пактного расселения сами по себе недостаточ-
ны для оценки социальных связей этносов и 
уровня их участия в общественной жизни.
Ключевые слова: компактное расселение, 
территориальная концентрация, простран-
ственные модели, узбеки, уйгуры, дунгане, 
урбанизация, агломерация.

Кіріспе
Қазақстанда көптеген этностар шашыраңқы қоныстанса, кейбірі тарихи қа-

лыптасқан белгілі бір аумақтарда тығыз шоғырланған. Өзбек, ұйғыр және дүн-
ген этностары негізінен елдің оңтүстігі мен оңтүстік-шығысында қоныстанған. 
Олардың қазіргі географиясы ұзақ мерзімді тарихи қоныстану, тарихи қоныста-
ну, халықтың табиғи қозғалысы, сыртқы және ішкі көші-қон, урбандалу және 
әкімшілік-аумақтық өзгерістер ықпалымен қалыптасты.

Ықшам қоныстану көбіне қауымдастықтың әлеуметтік тұйықтығымен 
теңестіріледі. Алайда аумақтық шоғырлану мен әлеуметтік-институционалдық 
оқшаулану бір ұғым емес. Осы мақалада бұл ұғымдар ажыратылады: демография
лық көрсеткіштер этникалық топтардың кеңістікте орналасуын сипаттау үшін 
пайдаланылады, алайда олар этникалық топтардың әлеуметтік тұйықтығын не-
месе әлеуметтік ықпалдасу деңгейінің төмендігін өздігінен дәлелдемейді.

Қоныстанудың кеңістіктік моделі этникалық топтың аумақта қалай орналасқа-
нын сипаттайды. Ол негізгі шоғырлану аумақтарын, қалалық және ауылдық ха-
лықтың арақатынасын, жергілікті орталықтарды және кеңістіктік өзгерістердің 
бағыттарын қамтиды. Осы тәсіл арқылы әр топтың жалпы қоныстану моделін 
айқындауға болады. Оның құрамындағы аумақтық нысандар, атап айтқанда ау-
дандық деңгейдегі ықшам қоныстану, қалалық шоғырлану және шашыраңқы қо-
ныстану жеке қарастырылады.

Зерттеудің өзектілігі жалпыұлттық көрсеткіштердің ішкі кеңістіктік өзгері-
стерді толық көрсете бермейтіндігімен байланысты. Мегаполистер мен агломе-
рациялық аумақтардағы өсім дәстүрлі аудандық орталықтардағы тұрақтанумен 
немесе қысқарумен қатар жүруі мүмкін. Сондықтан тарихи ареалдың сақталуы 
оның ішіндегі халықтың қайта бөлінуіне де, этникалық топтың басқа аумақтарға 
таралуына да кедергі болмайды.

Зерттеудің эмпирикалық негізін ҚР ҰСБ 2023 және 2025 жылдардың басын-
дағы деректері құрады. Бұл деректер бірқатар аумақтар бойынша салыстырмалы 
көрсеткіштермен толықтырылды. Талдау жалпыұлттық, өңірлік, аудандық, қала-
лық және жекелеген елді мекендер деңгейінде жүргізілді.

Мақаланың мақсаты – Қазақстандағы өзбек, ұйғыр және дүнген этностары-
ның тұрақты аумақтық қоныстану өзектерін анықтау, олардың кеңістіктік өз-
герістерінің бағыттарын айқындау, қалалық және ауылдық құрамдас бөліктерді 
салыстыру және тарихи қалыптасқан ареалдардан тыс өсудің сипатын бағалау. 
Зерттеудің ғылыми жаңалығы Қазақстандағы үш этностың қоныстану модель-
дерін бірыңғай көрсеткіштер жүйесі негізінде көпдеңгейлі салыстырудан және 
осы модельдердің кеңістіктік ұйымдасуын сипаттайтын салыстырмалы схема-
ны әзірлеуден тұрады. Схемада негізгі шоғырлану аумақтары, ірі қалалық орта-
лықтар мен өзгерістердің бағыттары ескеріледі.

Әдіснама
Талдауда этнос өкілдері санының динамикасы, олардың қалалық және ауыл-

дық бөлінісі, аумақтық шоғырлануы, сондай-ақ этностардың демографиялық 
салмағы қарастырылды. Аумақтық шоғырлану белгілі бір аумақта тұратын этнос 

өкілдерінің осы этностың елдегі жалпы санындағы үлесін, ал демографиялық 
салмақ этностың сол аумақ халқының құрамындағы үлесін білдіреді. Негізгі қо-
ныстану өзегі1 ретінде этнос өкілдерінің елдегі жалпы санының жиынтық түрде 
кемінде 90%-ын қамтитын іргелес немесе тарихи өзара байланысты өңірлер мен 
республикалық маңызы бар қалалардың жиынтығы қарастырылды. Бұл өлшем 
үш этностың барлығына бірдей қолданылды. Өңір ішіндегі қоныстану ерек-
шеліктері аудандар, қалалар және деректердің қолжетімділігіне қарай жекелеген 
елді мекендер деңгейінде зерттелді. Этнос өкілдері жергілікті халықтың жарты-
сынан астамын құрайтын аумақтар жеке қарастырылды. Әлеуметтік контексті 
сипаттау үшін Қолданбалы этносаяси зерттеулер институтының (ҚЭЗИ) 2022 
жылғы сауалнамасының нәтижелері пайдаланылды [24]2.

Ықшам қоныстану және этникалық анклавтың (әлеуметтік оқшаулану) 
қалыптасуы 

Ықшам қоныстану – этникалық топтың елді мекен, аудан немесе бірнеше ір-
гелес аумақ шегінде шоғырлануы. Бұл кеңістіктік-демографиялық сипаттамаға 
сүйеніп, қауымдастықтың қақтығыс әлеуеті, саяси оқшаулануы немесе әлеумет-
тік тұйықтығы туралы қорытынды жасауға болмайды. Аумақтық сегрегацияны 
зерттеуде бес негізгі өлшем бөлінеді: орналасудың біркелкілігі, топаралық бай-
ланыстардың ықтималдығын білдіретін экспозиция, шоғырлану, орталықтану 
және кластерлену [5]. Аумақтық шоғырлану ұзақ мерзімді тарихи қоныстану, 
мемлекеттік шекаралардың өзгеруі, қоныс аудару, сыртқы және ішкі көші-қон, 
отбасылық-туыстық байланыстар, шаруашылық қызметінің ерекшеліктері, сон-
дай-ақ тіл мен мәдениетті сақтауға ұмтылыс нәтижесінде қалыптасуы мүмкін.

Ықшам қоныстану әлеуметтік ықпалдасудың жоғары деңгейімен үйлесе 
алады. Түркістан облысы мен Шымкент материалдары этникалық бірегейлікті 
сақтау азаматтық бірегейліктің қалыптасуымен қатар жүре алатынын көрсетеді 
[11]. Әлеуметтік ықпалдасу мемлекеттік тілді меңгеру, ортақ білім беру ұйымда-
рында оқу, ықшам қоныстану аумағынан тыс жерде еңбек ету, сондай-ақ мемле-
кеттік және қоғамдық институттарға қатысу арқылы көрінуі мүмкін. Осы зерт-
теуде әлеуметтік анклавтану аумақтық шоғырланумен теңестірілмейді. Ол топ 
мүшелерінің әлеуметтік, экономикалық, тілдік және институционалдық байла-
ныстарының негізінен өз ортасымен шектелуін және бұл жағдайдың ұзақ уақыт 
сақталуын білдіреді [6].

А. Портес пен Л. Дженсен анклавтық экономиканың тұрғындардың аумақтық 
шоғырлануымен бірдей еместігін көрсетті. Ол өзара байланысты кәсіпорын-
дар жүйесімен және топішілік еңбек нарығымен айқындалады [1]. Дж. Логан, 
 Р. Альба және В. Чжан ықшам қоныстанудың сыртқы шектеулерден де, мәдени 
ортаны сақтауға деген ерікті ұмтылыстан да туындауы мүмкін екенін анықта-
ды [2]. Р. Уолдингер «этникалық анклав» ұғымын шамадан тыс кең қолдану ау-

1 Осы мақалада «қоныстану өзегі» (ядро) белгілі бір этнос өкілдерінің басым бөлігі шоғырланған, тарихи 
қалыптасқан негізгі қоныстану аумағын білдіреді
2 Әлеуметтік контексті сипаттау үшін Қолданбалы этносаяси зерттеулер институтының 2022 жылғы 
әлеуметтанулық зерттеуі пайдаланылды. Бетпе-бет сауалнамаға ықшам қоныстанған бес этностың 4 000 өкілі, 
соның ішінде өзбек, ұйғыр және дүнген этностарының әрқайсысынан 800 респондент қатысты.

мақтық шоғырлану мен этникалық экономиканы араластыруға әкелетінін атап, 
талдауда кеңістіктік орналасудың өзінен гөрі этникалық экономиканың құрылы-
мы мен ішкі үдерістеріне назар аударуды ұсынды [3]. Кейінгі зерттеулер топ
ішілік байланыстар ықпалының біржақты емес екенін көрсетті: олар жұмысқа 
орналасу мен бейімделуді жеңілдетуі мүмкін, алайда нәтиже желілік ресурстар-
дың сапасына және іс жүзінде пайдаланылуына тәуелді [4; 7; 9]. Сондықтан 
ықтимал тәуекелдерді аумақтық шоғырланудың өзімен емес, оның тұрақты әле-
уметтік тұйықтықпен, топаралық байланыстардың шектеулілігімен, аумақтық 
депривациямен және әлеуметтік ұтқырлықтың төмендеуімен ұштасуымен бай-
ланыстыру қажет [8; 10].

Ықшам қоныстанудың әлеуметтік негіздерін түсіндіруде туыстық қаты-
настардың кеңістіктік қырын ескеру маңызды. М. Блаувбуэр, К. Малдер және  
А. Зорлу ерлі-зайыптылардың ата-аналарымен арақашықтығын талдай оты-
рып, кеңістіктік ұйымдасу бір үйде бірге тұрумен шектелмейтінін көрсетті [25].  
Орталық Азия материалдары да осы үрдісті нақтылай түседі. Б. Х. Кармышева 
өзбектер арасында үйленген ұлдардың ата-анасына таяу қоныстануы мен өзара 
көмектің сақталуын атап өтсе [26], Д. Кандийоти бірнеше отбасын біріктіретін 
үй шаруашылықтарын, кенже ұлдың ата-анасымен бірге тұруын және басқа үй-
ленген ұлдардың сол маңға орналасуын сипаттайды [27]. М. Д. Савуров дүнген-
дердің отбасы құрылымы мен отбасылық қатынастарындағы дәстүрлі және жаңа 
ерекшеліктерді қарастырады [28].

Осы мәселелерді Қазақстан жағдайында қарастыру үшін ҚЭЗИ-дің 2022 
жылғы «Этникалық анклавтардың қалыптасуының негізгі факторлары» зертте-
уіндегі үй шаруашылығы құрамына қатысты деректер пайдаланылды. Респон-
денттерге «Сізбен бірге кім тұрады?» деген сұрақ қойылды [24]. Өзбек респон-
денттері арасында жұбайымен және балаларымен бірге тұру нұсқасын таңдаған-
дардың үлесі Жамбыл облысында 74,0%, Түркістан облысында 50,0%, Шым-
кентте 56,8% болды. Жұбайымен, балаларымен және күйеуінің ата-анасымен 
бірге тұратынын көрсеткендердің үлесі аталған аумақтарда тиісінше 14,0%, 9,3% 
және 19,6%-ды, ал жұбайымен, балаларымен және әйелінің ата-анасымен бірге 
тұратындардың үлесі 6,0%, 7,6% және 0,8%-ды құрады.

Дүнген респонденттері арасында жұбайымен және балаларымен бірге тұру 
нұсқасын таңдағандардың үлесі Алматы облысында 66,0%, Жамбыл облысын-
да 49,2%, Алматы қаласында 35,3% болды. Жұбайымен, балаларымен және 
күйеуінің ата-анасымен бірге тұратындардың үлесі тиісінше 4,0%, 15,8% және 
10,7%-ды құрады. Жұбайымен, балаларымен және әйелінің ата-анасымен бірге 
тұру нұсқасын Жамбыл облысындағы респонденттердің 2,3%-ы таңдаған, ал Ал-
маты облысы мен Алматы қаласында бұл жауап тіркелмеген.

Ұйғыр респонденттері арасында жұбайымен және балаларымен бірге тұру 
нұсқасын таңдағандардың үлесі Алматы облысында 51,0%, Алматы қаласын-
да 76,0% болды. Жұбайымен, балаларымен және күйеуінің ата-анасымен бір-
ге тұратындардың үлесі тиісінше 11,0% және 3,0%-ды, ал жұбайымен, балала-
рымен және әйелінің ата-анасымен бірге тұратындардың үлесі 3,9% және 1,0%-
ды құрады [24]. 

Қарастырылған этностық-өңірлік топтардың барлығында жұбайымен және 
балаларымен бірге тұру ең жиі таңдалған жауап болды. Ата-аналармен бірге 
тұру нұсқаларының ішінде күйеуінің ата-анасымен тұру жиірек аталды: бұл көр-
сеткіш өзбектерде Шымкентте 19,6%, дүнгендерде Жамбыл облысында 15,8%, 
ұйғырларда Алматы облысында 11,0% болды. Бұл деректер ұрпақаралық бірге 
тұру тәжірибелерінің сақталуын сипаттайды. Сондықтан отбасылық-туыстық 
байланыстар ықшам қоныстанудың тұрақтылығын қолдайтын әлеуметтік тетік-
тердің бірі ретінде қарастырылуы мүмкін, алайда сауалнама бөлек тұратын туы-
стардың аумақтық жақындығын тікелей өлшемейді [24].

1-кесте. Ықшам қоныстану мен этникалық анклавтың идеалдық-типтік 
айырмашылықтары

Өлшем Ықшам қоныстану Этникалық анклав
Негізгі белгісі Әлеуметтік оқшаулануды 

міндетті түрде білдірмейтін 
аумақтық шоғырлану

Тұрақты әлеуметтік, экономикалық 
немесе институционалдық тұй-
ықталумен ұштасатын аумақтық 
шоғырлану

Әлеуметтік байланы-
стар

Топ мүшелері бір-біріне қолдау 
көрсетіп, өзге топтармен де 
тұрақты байланыс орнатады

Негізгі әлеуметтік байланыстар 
көбіне қауымдастық шеңберімен 
шектеледі

Экономикалық орта Ортақ еңбек нарығына қатысу, 
жергілікті кәсіпкерлік пен қы-
змет көрсету салаларына араласу

Топішілік жұмыспен қамтуға және 
жергілікті нарыққа тәуелділік қа-
лыптасуы мүмкін

Тіл және білім беру Тіл мен дәстүрді сақтау ортақ 
білім беру және қоғамдық инсти-
туттарға қатысумен ұштасады

Тілдік және білім беру сегментаци-
ясы байқалуы мүмкін

Институционалдық 
ықпалдасу

Ортақ әкімшілік және қоғамдық 
институттарға қатысу

Ресми институттармен қатар әрекет 
ететін бейресми құрылымдар қа-
лыптасуы мүмкін

Әлеуметтік ықпалда-
суға ықпалы

Мәдени сабақтастықты сақтау 
мен жергілікті даму әлеуметтік 
ықпалдасуға қайшы келмейді

Тұрақты тұйықтық сыртқы бай-
ланыстарды әлсіретіп, әлеуметтік 
оқшаулануды күшейтуі мүмкін

Дереккөз: авторлар [1–10] негізінде құрастырған

Шетелдік зерттеулер этностық топтар жоғары шоғырланған аудандарда кей 
жағдайда сол этнос өкілдеріне электоралдық қолдау күшеюі мүмкін екенін көр-
сетеді. Мысалы, Амстердамдағы муниципалдық сайлауларды талдаған зерттеуде 
мұндай әсер жекелеген мигранттық топтарда, әсіресе түрік текті тұрғындар ара-
сында байқалған [25]. Алайда бұл құбылыс әмбебап емес және жергілікті саяси 
контекске байланысты өзгереді. Осы тұрғыдан ҚЭЗИ-дің 2022 жылғы зертте-
уінде респонденттерге «Келесі қала немесе ауыл әкімі сайлауында кімге дауыс 
бересіз?» деген сұрақ қойылды [24]. Нәтижелер ықшам қоныстанған өңірлерде 
әкімді таңдауда этностық тиесіліктің шешуші фактор емес екенін көрсетеді. Өз 
этносының өкіліне дауыс беруге дайын респонденттердің үлесі өзбектер ара-

сында Жамбыл облысында 4,0%, Түркістан облысында 3,3%, Шымкентте 6,8% 
болды. Ұйғырларда бұл көрсеткіш Алматы облысында 4,7%, Алматы қаласын-
да 1,0%-ды құрады. Дүнгендерде ол Жамбыл облысында 11,3%, Түркістан об-
лысында 6,5% болса, Алматы облысында мұндай жауап тіркелмеген. Сонымен 
қатар этностық тиесілігіне қарамастан лайықты кандидатты қолдау барлық үш 
топта айтарлықтай жоғары болды: өзбектерде 48,8–59,1%, ұйғырларда 57,6–
66,0%, дүнгендерде 44,7–86,0%. Жалпы алғанда, үш этностың барлығында да 
кандидаттың этностық тиесілігінен гөрі оның лайықтылығы басым өлшем бо-
лып отыр. Бұл ықшам қоныстанудың саяси таңдауды міндетті түрде этностық 
принцип бойынша қалыптастырмайтынын көрсетеді.

Өзбек, ұйғыр және дүнген этностарының қоныстануы: тарихи негіздері
Оңтүстік Қазақстандағы қазіргі өзбек этносының тарихи негізі Түркістан–

Ташкент өңіріндегі қалалар мен егіншілік қоныстарын мекендеген отырықшы 
түркітілдес халықпен байланысты. Олардың қатарына Түркістан, Сайрам, Шым-
кент, Иқан, Қарнақ, Қарабұлақ және Манкент жатады. Тарихи-этнографиялық 
зерттеулер бұл орталықтарда отырықшы шаруашылықтың, қолөнер мен сауда-
ның ұзақ уақыт бойы сабақтасып дамығанын көрсетеді [12; 13]. 1897 жылғы са-
нақ халықты негізінен ана тілі бойынша жіктеп, өзбек тілін жеке санат ретінде 
есепке алған [14]. Сондықтан революцияға дейінгі тілдік санаттарды қазіргі өз-
бек этникалық бірегейлігімен тікелей теңестіруге болмайды. Кейінгі кезеңдер-
де Қазақстандағы өзбек этносының құрамы Орталық Азияның көршілес өңір-
лерінен келген көші-қонның, табиғи өсімнің және этникалық өзіндік сәйкестену 
үдерістерінің ықпалымен толығып, өзгерді.

Ұйғыр және дүнген этностарының қазіргі қоныстану ареалдары негізінен 
XIX ғасырдың екінші жартысындағы көші-қон нәтижесінде қалыптасты. 1881 
жылғы Санкт-Петербург шарты Іле өлкесінің басым бөлігін Қытайға қайтаруды 
көздеді. Құжатта өлке тұрғындарына Қытай бодандығында қалу немесе Ресей 
империясының аумағына қоныс аудару құқығы берілді [15]. 1881–1884 жылдары 
Жетісу облысына 45 373 ұйғыр-тараншы қоныс аударды [16; 18]. Олардың негіз-
гі қоныстар желісі Жаркент және Верный уездерінде қалыптасты. XX ғасырдың 
басында ұйғыр халқы көбіне қазіргі Панфилов ауданына сәйкес келетін Жар-
кент және Ақкент болыстарында, қазіргі Ұйғыр ауданына сәйкес келетін Ақсу– 
Шарын болысында, сондай-ақ қазіргі Еңбекшіқазақ ауданының бірқатар қоны-
стары мен Верныйдың, яғни қазіргі Алматының маңында шоғырланды [18; 19].

Дүнгендердің Қазақстан аумағына қоныс аударуы Цин империясындағы дүн-
ген көтерілістері жеңіліс тапқаннан кейін басталды. 1877–1878 жылдардағы 
алғашқы көші-қон толқыны негізінен Шу аңғарына бағытталып, Қарақоңызда 
(қазіргі Масанчи ауылы) және Сортөбеде алғашқы тұрақты дүнген қоныстары 
қалыптасты [20; 21]. Екінші ірі толқын 1881–1884 жылдарға сәйкес келді. Осы 
кезеңде Жетісуға 5 мыңға жуық дүнген көшіп келді [16; 17]. Дүнгендердің оты-
рықшы егіншілік, суару, бағбандық және қолөнер дағдылары тұрақты қоныстар-
дың орнығуына ықпал етті. Қазіргі маңызды қоныстану орталықтарының бірі 
– Жамбыл ауданындағы Жалпақтөбе [20; 21]. Кейінгі көші-қон, табиғи өсім және 
урбандалу ұйғырлар мен дүнгендердің қоныстану географиясын кеңейтті. Соған 

қарамастан ұйғырлар үшін Қазақстанның оңтүстік-шығысы, ал дүнгендер үшін 
негізінен Жамбыл облысы тарихи қалыптасқан жетекші қоныстану өзектері бо-
лып қалды.

2. Этникалық топтардың демографиялық динамикасы және негізгі қо-
ныстану ареалдары

2023–2025 жылдары өзбек, ұйғыр және дүнген этностары өкілдерінің жал-
пы саны шамамен 1 022,3 мыңнан 1 070,2 мың адамға дейін, яғни 4,7%-ға өсті. 
Бұл Қазақстан халқының осы кезеңдегі 2,6%-дық өсу қарқынынан жоғары болды 
[22; 23]. 2025 жылдың басында үш топ ел халқының шамамен 5,3%-ын құрады. 
Жалпыұлттық демографиялық өсім негізінен қалалық ортада байқалды. Алай-
да қарастырылып отырған топтардың қалалық және ауылдық құрамдастарының 
арақатынасы әртүрлі болды.

2022 жылғы сауалнамада жақын арада көшуді жоспарлаған немесе қолайлы 
жағдай болса көшуі мүмкін екенін айтқан респонденттерден ықтимал қоныс 
аудару бағыты сұралды. Бұл санат өзбек іріктемесінің 12,9%-ын, ұйғырлардың 
5,2%-ын және дүнгендердің 15,4%-ын құрады. Осы респонденттердің арасын-
да Қазақстанның басқа өңіріне көшуді өзбектердің 79,6%-ы және дүнгендердің 
59,3%-ы таңдады. Ұйғырлар арасында облыс шегіндегі басқа қалаға немесе 
ауылға көшу бағыты басым болды – 47,6%. Бұл нәтижелер өзбектер мен дүнген-
дердің көшуге бейім бөлігінде өңіраралық бағыттың, ал ұйғырларда өңірішілік 
бағыттың басым болғанын көрсетеді. Алайда сауалнама нақты көші-қонды емес, 
2022 жылғы субъективті ұстанымдарды сипаттайды. Сондықтан бұл деректерді 
2023–2025 жылдардағы демографиялық өзгерістердің тікелей себебі ретінде 
емес, олардың ықтимал әлеуметтік контексті ретінде ғана қарастырған жөн [24].

Үш топ та белгілі аумақтарда жоғары деңгейде шоғырланған, алайда олардың 
қоныстану құрылымы әртүрлі. Өзбектерге оңтүстіктегі қалалық-ауылдық жүйе, 
ұйғырларға оңтүстік-шығыстағы қалалық-аудандық жүйе тән. Дүнгендерде та-
рихи ауылдық өзек сақталғанымен, қалалардың рөлі артып келеді. Олардың қо-
ныстануының негізгі сандық көрсеткіштері 2-кестеде берілген.

2-кесте. 2023–2025 жылдардағы өзбек, ұйғыр және дүнген этностары 
өкілдері санының салыстырмалы динамикасы

Көрсеткіш  Өзбек этносы Ұйғыр этносы Дүнген этносы
2023 жылғы саны, мың адам 643,4 297,1 81,7
2025 жылғы саны, мың адам 678,5 305,6 86,1
Абсолюттік өзгеріс, мың адам +35,1 +8,5 +4,3
Өзгеру қарқыны +5,5% +2,9% +5,3%
Қазақстан халқы құрамындағы 
үлесі, 2025 жыл 3,3% 1,5% 0,4%

Негізгі шоғырлану аумақтары
Түркістан және 
Жамбыл облыста-
ры, Шымкент

Алматы, Алматы 
облысы, Жетісу 
облысы

Жамбыл облысы 
және Алматы

Садвокасова А.К., Ғали Д.Ә. Қазақстандағы өзбек, ұйғыр және дүнген этностарының...

Көрсеткіш  Өзбек этносы Ұйғыр этносы Дүнген этносы
Негізгі шоғырлану аумақтарын-
дағы саны, мың адам 625,4 288,8 78,6

Негізгі шоғырлану аумақтарын-
дағы топ үлесі 92,2% 94,5% 91,3%

Дереккөз: автор Қазақстан Республикасы Ұлттық статистика бюросының деректері не-
гізінде құрастырған

Өзбектер мен дүнгендердің өсу қарқыны жалпыұлттық көрсеткіштен едәуір 
жоғары болса, ұйғырлардағы өсім оған жақын болды. Үш топтың барлығында 
тарихи ареалдар жетекші рөлін сақтады. Дегенмен қазіргі өсім ірі қалалармен 
және екінші деңгейлі орталықтармен барған сайын тығыз байланысып келеді. 
Дүнгендерде бұл өзгеріс Алматы мен Астанада айқын байқалды, ал Қордай өзе-
гіндегі өсім бүкіл топтың өсімінен едәуір баяу болды.

Өзбек этносы: оңтүстік өзектің тұрақтылығы және қоныстану географиясы-
ның кеңеюі

2025 жылдың басында өзбек этносы өкілдерінің саны 678,5 мың адамды не-
месе Қазақстан халқының 3,3%-ын құрады. 2023–2025 жылдары олардың саны 
35,1 мың адамға немесе 5,5%-ға өсті. Бұл ел халқының өсу қарқынынан шама-
мен екі есе жоғары. Түркістан облысында 396,7 мың, Шымкентте 198,5 мың, 
Жамбыл облысында 30,2 мың өзбек тұрды. Қазақстандағы өзбектердің 92,2%-ы 
осы үш аумақта тұрады.

Оңтүстік ареалдың негізін Түркістан облысы құрайды. Бұл өңірде елдегі өз-
бектердің жартысынан астамы шоғырланған және тарихи қалыптасқан ықшам 
қоныстану аумақтары сақталған. Елдегі өзбектердің үштен біріне жуығы Шым-
кентте тұрады. Қала олардың ең ірі қалалық қоныстану орталығы саналады. 
Жамбыл облысы осы ареалдың шеткері бөлігіне жатады. 2023–2025 жылдары 
өзбек халқының жалпы өсімінің шамамен 80%-ы оңтүстік өзекке тиесілі болды. 
Өзектен тыс аумақтарда өзбектер саны біршама жоғары қарқынмен өсті, бірақ 
бұл үдеріс тарихи ареалдың жетекші рөлін әзірге әлсіреткен жоқ.

Түркістан облысы: жергілікті көпшілік және қалалық шоғырлану
Түркістан облысында өзбек этносының өкілдері өңір халқының 18,4%-ын 

құрады, алайда облыс аумағында біркелкі орналаспаған. Ықшам қоныстанудың 
ең айқын көрінісі Сайрам және Сауран аудандарында байқалды. 2025 жылы өз-
бектер осы аудандар халқының тиісінше 67,0 және 58,0%-ын құрады. 2023–2025 
жылдары Сайрам ауданындағы өзбектер саны 8,1 мың адамға өсіп, олардың 
үлесі 65,9%-дан 67,0%-ға дейін артты. Сауран ауданында өсім 2,8 мың адамды 
құрады, ал өзбектердің үлесі 57,1%-дан 58,0%-ға дейін ұлғайды. Өзбектер саны 
мен олардың аудан халқы құрамындағы үлесінің қатар өсуі екі ауданда да жер-
гілікті этникалық көпшіліктің тұрақтылығын көрсетеді.

Облыс қалаларында өзге модель қалыптасты. 2018 жылы облыстың әкімшілік 
орталығы Шымкенттен Түркістанға көшірілгеннен кейін мемлекеттік басқару, 
құрылыс, қызмет көрсету саласы және еңбек нарығының ауқымы кеңейді. Бұл 

қала мен оның айналасындағы аумақтардың тартымдылығын күшейтті. 2023–
2025 жылдары Түркістандағы өзбектер саны 3,4 мың адамға артты, бірақ қала 
халқының өзге бөлігі жылдамырақ өскендіктен, олардың үлесі 31,0%-дан 30,2%-
ға дейін төмендеді. Кентауда өзбектер саны 0,5 мың адамға көбейіп, үлесі 26,0%-
дан 26,5%-ға дейін артты. Өзбектер халықтың 19,1%-ын құрайтын Төлеби ауда-
ны жергілікті көпшілік қалыптасқан аудандар мен дисперсті қоныстану басым 
аумақтардың арасында аралық орын алады.

Шымкент пен Жамбыл облысы: қалалық шоғырланудың әртүрлі мо-
дельдері

Шымкент Қазақстандағы өзбектердің ең ірі қалалық қоныстану орталығы 
саналады. 2025 жылы қалада 198,5 мың өзбек тұрды. Бұл елдегі топ санының 
29,3%-ына тең. Екі жыл ішінде олардың саны 9,2 мың адамға өсті. Алайда қала 
халқының жалпы саны сәл жылдамырақ артқандықтан, өзбектердің үлесі 15,9%-
дан 15,8%-ға дейін аздап төмендеді.

Қаланың әкімшілік аудандарында өзбек халқының үлесі Әл-Фараби ауда-
нындағы 14,0%-дан Қаратау ауданындағы 17,4%-ға дейін өзгерді. Қаратау ауда-
нындағы жоғары көрсеткіш, атап айтқанда, оның құрамына кіретін Сайраммен 
байланысты. Сайрам – өзбектердің тарихи қалыптасқан ықшам қоныстану орта-
лығы. Ол 2014 жылы Шымкент қаласының шекарасына енгізілді.

Жамбыл облысында өзбектер негізінен Таразда шоғырланған. 2023–2025 
жылдары өзбектер саны 2,1%-ға өсіп, 30,2 мың адамға немесе өңір халқының 
2,5%-ына жетті. Облыстағы өзбектердің 80,6%-ы Таразда тұрды, ал өңірдегі топ 
өсімінің 84,3%-ы осы қалаға тиесілі болды. Меркі ауданы екінші деңгейлі орта-
лық ретінде сақталды. Мұнда 1,9 мың өзбек тұрды және олар аудан халқының 
2,1%-ын құрады. Облыстың қалған аудандарында өзбектер негізінен дисперсті 
қоныстанған (1-сурет).

Өзбек этносы өкілдерінің негізгі өзектен тыс қоныстану географиясы-
ның кеңеюі

3-кесте. 2025 жылдың басындағы өзбек этносының негізгі қоныстану аумақтары, 
орталықтары мен модельдері

Аумақ

Этнос 
өкіл-

дерінің 
саны, 

мың адам

Қазақстандағы 
этнос өкіл-

дерінің жалпы 
санындағы 

үлесі, %

Аумақ халқы-
ның құрамын-

дағы этнос 
өкілдерінің 

үлесі, %

Негізгі орталықтар және
қоныстану моделі

Түркістан 
облысы 396,7 58,5 18,4

Сайрам және Сауран аудандары, 
Түркістан және Кентау қалалары; 
аудандық ықшам қоныстану мен 
қалалық шоғырланудың ұштасуы

Шымкент 198,5 29,3 15,8

Қаланың барлық аудандарына 
таралған, Қаратау ауданындағы 
Сайрам тұрғын алабында айқы-
нырақ байқалатын ірі қалалық 
шоғырлану

Жамбыл 
облысы 30,2 4,5 2,5

Тараз қаласы және Меркі ауданы; 
Тараздағы қалалық шоғырлану, 
Меркідегі шағын орталық және 
қалған аумақтардағы шашыраңқы 
қоныстану

Оңтүстік 
өзек 625,4 92,2 – Аудандық ықшам қоныстану мен 

қалалық шоғырланудың ұштасуы

Қалған 
өңірлер 53,1 7,8

Өңірлердің 
көпшілігінде 
1%-дан төмен

Алматы мен Астана – этностың 
қоныстану жүйесіндегі екінші 
деңгейлі қалалық орталықтар; 
Алматы облысы мен өзге өңір-
лерде негізінен шашыраңқы 
қоныстану

Дереккөз: автор Қазақстан Республикасы Ұлттық статистика бюросының деректері негізінде 
құрастырған

2023–2025 жылдары оңтүстік өзектен тыс аумақтарда өзбек этносы өкілдерінің 
саны 15,3%-ға, ал өзек ішінде 4,7%-ға өсті. Нәтижесінде өзектің үлесі 92,8%-дан 
92,2%-ға дейін төмендеді. Бұл өзгеріске көші-қон үдерістері ықпал еткен болуы 
мүмкін, алайда қолда бар деректер табиғи өсім мен көші-қонның үлесін жеке 
анықтауға жеткіліксіз. Абсолюттік өсімнің ең жоғары көрсеткіштері Алматыда, 
Астанада және Алматы облысында байқалды. Бұл ірі қалалар мен оларға іргелес 
аумақтардың жұмыс, білім алу және кәсіпкерлік үшін тартымды болуымен байла-
нысты болуы мүмкін. Дегенмен аталған өңірлердің көпшілігінде топтың бастапқы 
саны мен халық құрамындағы үлесі төмен болып қалды. Сондықтан бұл өзгері-
стер жаңа ықшам қоныстану аумақтарының қалыптасуын емес, өзбектердің басқа 
өңірлерге біртіндеп шашырай (дисперсті) қоныстануын көрсетеді.

Ұйғыр этносы: оңтүстік-шығыс өзектің тұрақтылығы және қалалар 
рөлінің күшеюі

2025 жылдың басында ұйғыр этносы өкілдерінің саны 305,6 мың адамды не-
месе Қазақстан халқының 1,5%-ын құрады. 2023–2025 жылдары олардың саны 
8,5 мың адамға немесе 2,9%-ға артты. Бұл ел халқының өсу қарқынынан сәл ғана 
жоғары. Өсім негізінен қалалық сипатта болды: қалалардағы ұйғырлар саны 
шамамен 7,2 мың адамға, ауылдық жерлерде 1,3 мың адамға көбейді. Жалпы 
өсімнің 84,4%-ы қалалардың үлесіне тиді, қала тұрғындарының үлесі 54,8%-дан 
55,6%-ға дейін артты.

Елдегі ұйғырлардың 94,5%-ы Алматы қаласында, Алматы және Жетісу об-
лыстарында тұрады. Ішкі кеңістіктік өзгерістердің ең айқын көрінісі Алматы-
ның рөлінің күшеюімен байланысты. 2023 жылы Алматы облысы ұйғырлар 
саны бойынша Алматы қаласынан алда болса, 2025 жылға қарай Алматы қаласы 
бірінші орынға шықты..

4-кесте. Негізгі қоныстану өңірлеріндегі ұйғыр этносы өкілдері санының
 динамикасы

Аумақ 2023 жыл, 
адам

2025 жыл, 
адам

Өзгеріс, адам 
/ %

Аумақ халқындағы 
үлесі, 2023/2025

Алматы облысы 120 368 121 551 +1 183 / +1,0 8,0% / 7,8%

Жетісу облысы 44 027 44 849 +822 / +1,9 6,3% / 6,5%

Алматы 116 625 122 390 +5 765 / +4,9 5,4% / 5,3%

Оңтүстік-шығыс өзек 281 020 288 790 +7 770 / +2,8 –

Қалған өңірлер 16 124 16 858 +734 / +4,6 –

Қазақстан 297 144 305 648 +8 504 / +2,9 1,5% / 1,5%

Дереккөз: автор Қазақстан Республикасы Ұлттық статистика бюросының деректері негізінде 
құрастырған

Алматы облысы: аудандық өзек және агломерациялық аймақ
Алматы облысында ұйғыр этносы өкілдерінің саны 1 183 адамға, яғни 1,0%-ға 

өсіп, 121,6 мың адамға жетті. Облыс халқының жалпы саны жылдамырақ артқан-
дықтан, олардың өңір халқы құрамындағы үлесі 8,0%-дан 7,8%-ға дейін төмен-
деді. Негізгі шоғырлану аумақтары – Еңбекшіқазақ, Ұйғыр және Талғар ауданда-
ры. 2025 жылы бұл аудандарда тиісінше 49,7 мың, 34,4 мың және 22,9 мың ұйғыр 
тұрды. Олар облыстағы ұйғырлардың жиынтық санының 88,1%-ын құрады.

2020–2025 жылдары Ұйғыр ауданындағы ұйғырлар саны 36,8 мыңнан 34,4 
мың адамға дейін немесе 6,5%-ға қысқарды, ал үлесі 58,6%-дан 55,9%-ға дейін 
төмендеді. 2023–2025 жылдары абсолюттік қысқару жалғасты. Соған қарамастан 
үлесі 55,6%-дан 55,9%-ға дейін аздап артты, бұл ұйғырлардың аудан халқындағы 
үлесі соңғы жылдары тұрақтанғанын көрсетеді. Ұзақ мерзімді төмендеуге қара-
мастан, ұйғырлар аудан халқының абсолюттік көпшілігін сақтап отыр.

Алматы облысындағы негізгі өсім Талғар, Іле және Қарасай аудандары-
на, сондай-ақ Алатау қаласына тиесілі болды. Алатау қаласының 2024 жылы 
құрылуы және әкімшілік шекаралардың өзгеруі аталған аумақтар бойынша 2023 
және 2025 жылдардағы көрсеткіштердің тікелей салыстырмалылығын шектеуі 
мүмкін. Бұл аумақтардағы жиынтық өсім бүкіл облыс бойынша өсімнен жоғары 
болды, өйткені Ұйғыр ауданында халық саны қатар қысқарды. Деректер өсімнің 
агломерациялық аймақта шоғырланғанын көрсетеді, бірақ оны аудандық өзектен 
болған қоныс аударумен тікелей байланыстыруға мүмкіндік бермейді.

Жетісу облысы: Панфилов орталығының нығаюы
Жетісу облысында ұйғыр этносы өкілдерінің саны 44,0 мыңнан 44,8 мың 

адамға дейін, яғни 1,9%-ға өсті. Осы уақытта өңір халқының саны 0,6%-ға 
қысқарды. Соның нәтижесінде ұйғырлардың үлесі 6,3%-дан 6,5%-ға дейін арт-
ты. Панфилов ауданында 41,8 мың адам немесе облыстағы ұйғырлардың 93,1%-

ы тұрды. 2023–2025 жылдары олардың саны 750 адамға көбейді. Бұл облыстағы 
топ өсімінің 91,2%-ын қамтамасыз етті, ал аудан халқындағы үлесі 30,6%-дан 
31,1%-ға дейін артты.

2020–2025 жылдары Панфилов ауданындағы ұйғыр этносы өкілдерінің саны 
37,3 мыңнан 41,8 мың адамға дейін немесе 11,9%-ға өсті, ал үлесі 28,7%-дан 
31,1%-ға дейін ұлғайды. Қазақ халқы көпшілік болып қала бергенімен, аудан об-
лыстағы негізгі ұйғыр орталығы ретіндегі орнын нығайтты. Оның динамикасы 
Ұйғыр ауданындағы үдеріске қарама-қарсы болды. Панфилов ауданында ұйғыр-
лар көпшілікті құрамаса да, олардың саны мен үлесі өсіп келеді. Ұйғыр ауданын-
да абсолюттік көпшілік сақталғанымен, ұзақ мерзімде топ саны мен бұрынғы 
басымдық деңгейі төмендеді.

Алматы: ең ірі орталық және полицентрлі қалалық модель
2025 жылға қарай Алматы Қазақстандағы ұйғыр этносы өкілдерінің ең ірі 

жеке қоныстану орталығына айналды. Олардың саны 122,4 мың адамға неме-
се елдегі топ санының 40,0%-ына жетті. 2023–2025 жылдары ұйғырлар саны 5 
765 адамға немесе 4,9%-ға өсті. Алматы халқының саны сәл жылдамырақ, яғни 
6,0%-ға артқандықтан, ұйғырлардың үлесі 5,4%-дан 5,3%-ға дейін аздап төмен-
деді.

Ұйғыр этносы өкілдері қаланың барлық сегіз ауданында тұрады. Жетісу, Ала-
тау, Әуезов және Түрксіб аудандарында 88,7 мың адам немесе Алматыдағы ұй-
ғырлардың 72,5%-ы шоғырланған. Олардың ең жоғары үлесі Жетісу ауданында 
– 11,8%, одан кейін Түрксібте – 8,1%, Әуезовте – 6,1% және Алатау ауданында 
5,7% болды. Топтың қаланың барлық бөлігінде болуы және бірнеше қалалық ау-
данда ірі шоғырлану орталықтарының қалыптасуы полицентрлі модельді құрай-
ды.

Алматының барлық аудандарында ұйғырлар саны өсті. Дегенмен қалалық 
өсімнің шамамен 76%-ы Түрксіб, Алатау, Жетісу және Наурызбай аудандарына 
тиесілі болды. Ең жоғары салыстырмалы өсім Наурызбай ауданында байқалып, 
11,9%-ды құрады. Аудан халқының жалпы саны бұдан да жылдамырақ өскендік-
тен, ұйғырлардың үлесі 3,7%-дан 3,4%-ға дейін төмендеді.

Ұйғыр этносының оңтүстік-шығыс өзектен тыс өсуі
Алматы қаласы, Алматы және Жетісу облыстарын қамтитын ұйғыр этносы-

ның негізгі қоныстану өзегі 1-суретте көрсетілген. Осы аумақтардан тыс жерлер-
де ұйғырлар саны 16,1 мың адамнан 16,9 мың адамға дейін, яғни 4,6%-ға өсті. 
Бұл қарқын өзек шегіндегі көрсеткіштен жоғары болды. Алайда дәстүрлі қоны-
стану аумағынан тыс жерлерде Қазақстан ұйғырларының небәрі 5,5%-ы тұрды. 
Өзектен тыс өсімнің негізгі бөлігі Астана мен Шымкентке тиесілі болды. Осы 
екі қала аталған аумақтардағы өсімнің 67,8%-ын қамтамасыз етті. Бұл өзгерістер 
жаңа ықшам қоныстану орталықтарының пайда болғанын емес, ұйғырлардың 
қоныстану географиясы біртіндеп кеңейіп келе жатқанын көрсетеді.

1-сурет. Қазақстандағы өзбек және ұйғыр этностарының қоныстану өзектері

Дереккөз: Қазақстан Республикасы Ұлттық статистика бюросының деректері негізінде ав-
торлар әзірлеген.

Ескерту: суретті әзірлеу кезінде жасанды интеллект құралдары пайдала-
нылды. 

Дүнген этносы: Қордай өзегінің тұрақтануы, Алматы рөлінің күшеюі және 
қоныстану географиясының кеңеюі

2025 жылдың басында Қазақстандағы дүнген этносы өкілдерінің саны 86 067 
адамды немесе ел халқының 0,4%-ын құрады. 2023 жылдың басында олардың 
саны 81 744 адам болған. Екі жыл ішінде топ саны 4 323 адамға немесе 5,3%-ға 
өсті. Бұл сол кезеңдегі жалпыұлттық халық өсімінен екі еседен астам жоғары. 
Қарастырылған үш топтың ішінде дүнгендердің өсу қарқыны өзбектер көрсет-
кішіне жақын болып, ұйғыр халқының динамикасынан едәуір жоғары болды.

5-кесте. 2025 жылдың басындағы дүнген этносы өкілдерінің негізгі 
қоныстану аумақтары

Аумақ Дүнгендер саны, 
мың адам

Қазақстандағы барлық 
дүнгендер санындағы үлесі, %

Қазақстан Республикасы 86,1 100,0

Жамбыл облысы 60,4 70,2

cоның ішінде Қордай ауданы 49,7 57,8

Алматы 18,2 21,1

Астана 1,9 2,2

Дереккөз: автор Қазақстан Республикасы Ұлттық статистика бюросының деректері не-
гізінде құрастырған.

Өсім негізінен қалалық сипатта болды. 2023–2025 жылдары қалалардағы дүн-
гендер саны 22 229-дан 25 421 адамға дейін немесе 14,4%-ға, ал ауылдық жерлер-
де 59 515-тен 60 646 адамға дейін немесе 1,9%-ға өсті. Топтың жалпы өсімінің 
73,8%-ы қалалық құрамдасқа тиесілі болды. Соған қарамастан ауыл тұрғындары 
дүнген халқының 70,5%-ын құрады. Сондықтан бұл үдеріс қоныстанудың негізгі 
моделінің ауысуын емес, оның қалалық құрамдасының жедел күшеюін білдіреді. 
Қоныстанудың аумақтық құрылымы жоғары шоғырлануымен ерекшеленеді: Қа-
зақстан дүнгендерінің 70,2%-ы Жамбыл облысында, 21,1%-ы Алматыда тұрады. 
Осы екі аумаққа елдегі дүнгендердің 91,3%-ы тиесілі. Астана 2,2% үлеспен екін-
ші деңгейлі қалалық орталықтардың қатарына жатады.

Дүнген этносының Қордай өзегі мен Алматыдағы екінші ірі қалалық орта-
лықты қамтитын аумақтық қоныстану құрылымы 2-суретте көрсетілген.

Қордай ауданы жетекші рөлін сақтағанымен, 2023–2025 жылдардағы негізгі де-
мографиялық өсім одан тыс аумақтарда қалыптасты. Аудандағы дүнгендер саны 
49 550-ден 49 721 адамға дейін, яғни 171 адамға немесе 0,3%-ға өсті. Қордайдан 
тыс аумақтарда олардың саны 32 194-тен 36 346 адамға дейін, яғни 4 152 адамға не-
месе 12,9%-ға артты. Нәтижесінде жалпы республикалық өсімнің шамамен 96%-ы 
тарихи өзектен тыс аумақтарға тиесілі болды. Бұл көрсеткіштер тарихи өзектің 
демографиялық тұрақтануы мен топтың өсу географиясының кеңеюін білдіреді.

2-сурет. Қазақстандағы дүнген этносының қоныстану өзектері

Дереккөз: Қазақстан Республикасы Ұлттық статистика бюросының деректері негізінде ав-
тор әзірлеген.

Ескерту: суретті әзірлеу кезінде жасанды интеллект құралдары пайдаланылды.

Жамбыл облысы және Қордай ауданы: өңірлік және микроаумақтық өзек
Жамбыл облысындағы дүнгендер бұрынғыдай белгілі аумақтарда тығыз 

шоғырланған. Қордай ауданында 49 721 дүнген тұрды. Олар аудан халқының 

31,5%-ын және облыстағы барлық дүнгендердің 82,3%-ын құрады. Жамбыл ау-
даны екінші деңгейлі орталық ретінде сақталды, мұнда топтың үлесі 8,6%-ға 
жетті. Қалған аумақтарда бұл көрсеткіш 0,6%-дан аспады. Елді мекендер деңгей-
інде Қордай ауданындағы Масанчи, Сортөбе және Ауқатты, сондай-ақ Жамбыл 
ауданындағы Жалпақтөбе негізгі орталықтар болып саналады.

2023–2025 жылдары Жамбыл облысындағы дүнгендер саны 0,5%-ға ғана өсті, 
ал ел бойынша өсім 5,3%-ды құрады. Қордай және Жамбыл аудандарындағы 
өсім тиісінше 0,3 және 0,2% болса, Таразда 5,2%-ға жетті. Осылайша дәстүрлі 
ауылдық өзек тұрақтанды, ал қалалық құрамдас жылдамырақ өсуде. Дегенмен 
бұл өзгеріс қалыптасқан кеңістіктік қоныстану құрылымын әзірге өзгерткен жоқ.

Алматы: қоныстанудың екінші ірі қалалық орталығы
2023–2025 жылдары Алматы Қордай өзегінен тыс дүнген халқы өсімінің негізгі 

орталығына айналды. Топ саны 15,6 мыңнан 18,2 мың адамға дейін немесе 16,4%-
ға өсті. Жалпы республикалық өсімнің 59,2%-ы Алматыға тиесілі болды. Бұл қала-
ның дүнгендер қоныстануының екінші негізгі полюсі ретіндегі орнын нығайтты.

Өсім бұрыннан қалыптасқан аймақтарда шоғырланды. Қаладағы дүнгендердің 
76,3%-ы Алатау, Жетісу және Алмалы аудандарында тұрды, ал өсімнің жартысына 
жуығын Алатау ауданы қамтамасыз етті. Дегенмен топтың демографиялық сал-
мағы шағын болып қалды: аталған аудандардағы үлесі тиісінше 2,1, 1,6 және 0,9%-
ды құрады. Сондықтан Алматының маңызы дүнген халқының жергілікті басым-
дығымен емес, оның саны мен жоғары өсу қарқынымен айқындалады.

Қоныстану географиясының кеңеюі: Астана және Қарағанды облысы
Екі негізгі орталықтан тыс аумақтардың ішінде Астана мен Қарағанды облы-

сының жекелеген елді мекендері ерекшеленеді. 2023–2025 жылдары Астанадағы 
дүнгендер саны 1 611-ден 1 912 адамға дейін немесе 18,7%-ға өсті. Дүнгендердің 
ең көп саны Сарыарқа және Байқоңыр аудандарында тіркелді тиісінше 577 және 
505 адам. Алайда олардың аудан халқы құрамындағы үлесі тиісінше 0,16 және 
0,22%-ды ғана құрады. ҚЭЗИ өткізген сараптамалық кездесулердің материалда-
рына сәйкес, астаналық дүнгендердің бір бөлігі Қордай ауданынан көшіп келген. 
Олардың негізгі жұмыспен қамтылу салаларына ұялы телефондар мен тұрмы-
стық техника саудасы, ал қала маңында жалға алынған жерлердегі өсімдік шару-
ашылығы жатады. Осылайша Астана жылдам өсіп келе жатқан, бірақ аумақтық 
тұрғыдан дисперсті екінші деңгейлі қалалық орталық ретінде қалыптасуда.

Қарағанды облысында осы кезеңде дүнгендер саны 1 036-дан 1 183 адамға 
дейін, яғни 147 адамға немесе 14,2%-ға өсті. Негізгі орталықтар – Шахтинск қа-
ласы (585 адам), Абай ауданы (402 адам) және Қарағанды қаласы (159 адам). 
Облыстағы дүнгендердің 96,9%-ы осы аумақтарда тұрды. ҚЭЗИ мониторинг 
материалдары Қордай ауданынан шыққан тұрғындардың бір бөлігінің Долинка 
кентіне қоныс аударғанын да көрсетеді. Онда ауыл шаруашылығына мамандану 
сақталған. Бұл мәліметтер қоныстану географиясының кеңеюі екі бағытта жүр-
генін көрсетеді: екінші деңгейлі қалалық орталықтар өсіп, дәстүрлі ареалдан тыс 
шағын аграрлық қоныстар қалыптасуда.

7. Қоныстанудың кеңістіктік модельдері мен олардың өзгеру бағыттарын са-
лыстыру

Үш этносты салыстыру олардың қоныстану географиясындағы ғана емес, 
қоныстану жүйелерінің ішкі құрылымы мен иерархиясындағы да айыр-
машылықтарды анықтады. Өзбек этносының қоныстануы жергілікті этникалық 
көпшілік қалыптасқан аудандарды, ірі қалаларды және ауылдық елді мекендерді 
біріктіретін оңтүстік қалалық-ауылдық жүйе түрінде қалыптасқан. Ұйғыр этно-
сына Алматыны, агломерациялық аумақтарды және дәстүрлі ықшам қоныстану 
аудандарын қамтитын полицентрлі оңтүстік-шығыс модель тән. Дүнген этносы-
ның қоныстануы тарихи ауылдық өзек пен күшейіп келе жатқан қалалық орта-
лықтар арасындағы айқын айырмашылықпен сипатталады.

Ірі қалалардың атқаратын қызметі де бірдей емес. Шымкент өзбек этносының 
тарихи қалыптасқан қоныстану ареалының құрамдас бөлігі әрі оның ең ірі қала-
лық орталығы болып табылады. Алматы ұйғыр этносының жетекші орталығы 
және дүнгендердің қоныстану жүйесіндегі Қордай өзегінен кейінгі екінші негізгі 
полюс қызметін атқарады. Ең жоғары аумақтық шоғырлану байқалатын әкімшілік 
деңгей де ерекшеленеді: өзбектер Сайрам және Сауран аудандарында, ұйғырлар 
Ұйғыр ауданында жергілікті этникалық көпшілікті құраса, дүнгендердің ең жоға-
ры шоғырлануы Қордай ауданының жекелеген ауылдарында байқалады.

2025 жылғы қалалық және ауылдық халықтың арақатынасы осы кеңістіктік 
айырмашылықтарды сандық тұрғыдан нақтылайды. Қала тұрғындарының ең 
жоғары үлесі ұйғыр этносы арасында байқалып, 55,6%-ды құрады. Бұл өзбек-
тердің көрсеткішінен 3,2 пайыздық тармаққа жоғары, бірақ Қазақстан бойынша 
қалыптасқан 63,0%-дық деңгейден 7,4 пайыздық тармаққа төмен. Ұйғырлар ара-
сында қала тұрғындарының үлесі салыстырмалы түрде жоғары. Бұл Алматының 
жетекші қоныстану орталығы ретіндегі рөлімен байланысты. Сонымен бірге 
ауыл тұрғындарының 44,4%-дық үлесі Ұйғыр және Панфилов аудандарындағы 
дәстүрлі қоныстану өзектерінің маңызы сақталғанын көрсетеді.

6-кесте. Өзбек, ұйғыр және дүнген этностарының кеңістіктік қоныстану
модельдерін салыстыру

Өлшем Өзбек этносының 
қоныстану моделі

Ұйғыр этносының 
қоныстану моделі

Дүнген этносының 
қоныстану моделі

Негізгі шоғырла-
ну аумақтары

Түркістан және Жамбыл 
облыстары, Шымкент

Алматы, Алматы облы-
сы, Жетісу облысы

Жамбыл облысы және 
Алматы

Қоныстанудың 
негізгі кеңістіктік 
моделі

Оңтүстік қалалық-ауыл-
дық жүйе

Полицентрлі оңтүстік-
шығыс қалалық-аудан-
дық жүйе

Қалалық құрамдасы 
күшейіп келе жатқан 
тарихи ауылдық-ау-
дандық өзек

Жергілікті этни-
калық көпшілік 
аумақтары

Сайрам және Сауран 
аудандары Ұйғыр ауданы

Қордай ауданының 
жекелеген елді ме-
кендері, оның ішінде 
Сортөбе мен Масанчи

Ең ірі қалалық 
орталық

Шымкент – 198,5 мың 
адам; топтың 29,3%-ы

Алматы – 122,4 мың 
адам; топтың 40,0%-ы

Алматы – 18,2 мың 
адам; топтың 21,1%-ы

Өлшем Өзбек этносының 
қоныстану моделі

Ұйғыр этносының 
қоныстану моделі

Дүнген этносының 
қоныстану моделі

Өзгерістің негізгі 
бағыты

Оңтүстік өзектің басым-
дығы сақталған жағдай-
да біртіндеп аумақтық 
дисперсиялану

Дәстүрлі аудандардағы 
әртүрлі динамика аясын-
да Алматы мен агломе-
рациялық аумақтардың 
күшеюі

Қордай өзегінің 
тұрақтануы және одан 
тыс орталықтардың 
жедел өсуі

Негізгі ареалдан 
тыс жедел өсіп 
жатқан аумақтар

Алматы, Астана, Алматы 
облысы Астана және Шымкент Астана және Қараған-

ды облысы

2025 жылғы 
қалалық және 
ауылдық халық

52,4% / 47,6% 55,6% / 44,4% 29,5% / 70,5%

Дереккөз: авторлар Қазақстан Республикасы Ұлттық статистика бюросының деректері 
[22; 23] және ҚЭЗИ мониторинг материалдары негізінде құрастырған.

Өзбек этносының қоныстану құрылымындағы қалалық және ауылдық 
құрамдастар салыстырмалы түрде теңгерімді: 2025 жылы өзбектердің 52,4%-ы 
қалаларда, 47,6%-ы ауылдық жерлерде тұрды. Бұл көрсеткіш Қазақстан бой-
ынша қала тұрғындарының 63,0%-дық үлесінен 10,6 пайыздық тармаққа төмен 
болды. Мұндай арақатынас, бір жағынан, Шымкенттегі ірі қалалық шоғырлану-
ды, екінші жағынан, Сайрам және Сауран аудандарындағы ауылдық қоныстану 
өзектерінің тұрақтылығын көрсетеді. Сондықтан өзбектердің қоныстануы қала-
лық немесе ауылдық бағыттардың біреуі ғана басым болатын модельге жатпай-
ды: оның екі құрамдасы да жалпы жүйенің тұрақтылығын қамтамасыз етеді.

Дүнген этносының қоныстану құрылымы айқын ауылдық сипатымен ерекше-
ленеді: оның өкілдерінің 70,5%-ы ауылдық жерлерде, 29,5%-ы қалаларда тұрды. 
Дүнгендер арасында қала тұрғындарының үлесі жалпыұлттық көрсеткіштен 33,5 
пайыздық тармаққа, ал ұйғырлар арасындағы тиісті көрсеткіштен 26,1 пайыздық 
тармаққа төмен. Бұл Қордай және Жамбыл аудандарындағы тарихи қалыпта-
сқан ауылдық қоныстану өзектерінің шешуші рөлін көрсетеді. Сонымен бірге 
2023–2025 жылдары қалалардағы дүнгендер саны 14,4%-ға, ауылдық жерлерде 
1,9%-ға өсті. Демек, ауылдық модель басым болып қалғанымен, оның қалалық 
құрамдасы төмен бастапқы деңгейден жедел өсіп келеді.

Кеңістіктік өзгерістердің бағыттары да әртүрлі. Өзбек этносының қоныста-
нуында оңтүстік өзектің басымдығы сақталып, одан тыс аумақтарда біртіндеп 
дисперсиялану байқалады. Ұйғыр этносының моделінде Алматы мен агломера-
циялық аумақтардың рөлі күшейіп, дәстүрлі аудандарда қарама-қарсы динамика 
қалыптасқан: Ұйғыр ауданында ұзақ мерзімді қысқару байқалса, Панфилов ау-
данында этностың саны мен үлесі өскен. Дүнген этносының моделінде Қордай 
өзегінің демографиялық тұрақтануы Алматы, Астана және екінші деңгейлі ау-
мақтардың жедел өсуімен қатар жүрді.

Осылайша, қарастырылған этностардың ешқайсысында қалалық халықтың 
үлесі жалпыұлттық деңгейге жетпейді, алайда олардың урбандалу дәрежесі мен 



ISSN 3107-2143 (Print)  		   	           	    htps://journalsociology.kz
ISSN 3107-2151 (Online)      	   	          	    Vol. 1 3(3) 2026 | SOCIOLOGY.KZ         47

Садвокасова А.К., Ғали Д.Ә. Қазақстандағы өзбек, ұйғыр және дүнген этностарының...

кеңістіктік өзгеру тетіктері әртүрлі. Жалпы байқалған өзгерістер тарихи өзек-
тердің жойылуын емес, олардың сақталуы жағдайында ірі қалалардың, агломе-
рациялық аумақтардың және екінші деңгейлі орталықтардың маңызы артып келе 
жатқанын білдіреді. Салыстыру нәтижелері 6-кестеде жинақталған.

Қорытынды
Зерттеу нәтижелері 2023–2025 жылдары өзбек, ұйғыр және дүнген этноста-

рының тарихи қалыптасқан қоныстану өзектері аумақтық құрылымдағы жетекші 
рөлін сақтағанын көрсетті. 2025 жылдың басында әр этнос өкілдерінің 90%-дан 
астамы негізгі қоныстану ареалдарында тұрды. Сонымен бірге бұл ареалдардан 
тыс аумақтарда этнос өкілдерінің саны салыстырмалы түрде жоғары қарқынмен 
өсті. Соның нәтижесінде негізгі қоныстану ареалдарының әр этностың жалпы 
санындағы үлесі аздап төмендеді. Бұл үдеріс дәстүрлі қоныстану ареалдарының 
әлсіреуінен гөрі қоныстану географиясының біртіндеп әртараптануын көрсетеді. 
Үш этностың кеңістіктік динамикасы әртүрлі болғанымен, ортақ үрдіс тарихи 
қоныстану құрылымдарының сақталуы жағдайында қоныстану географиясы-
ның біртіндеп кеңеюі мен күрделенуінен көрінді.

Алынған нәтижелер этносаралық қатынастармен қатар этностардың ішкі де-
мографиялық, әлеуметтік және кеңістіктік үдерістерін де көпдеңгейлі этносаяси 
мониторинг аясында жүйелі зерделеу қажеттігін көрсетеді. Мұндай мониторинг 
мемлекеттік этносаясатты ақпараттық-талдамалық қамтамасыз етудің маңызды 
құралы бола алады. Бұл мақалада үш этностың ықшам қоныстану аумақтарын-
дағы сандық динамикасы мен кеңістіктік құрылымы қарастырылды. Кейінгі 
зерттеулерде талдау аясын көші-қон ағындары, тілдік тәжірибе, білім беру, жұ-
мыспен қамту, аумақтық ұтқырлық, мемлекеттік басқару органдары мен қоғам-
дық ұйымдардағы өкілдік және институционалдық қатысу көрсеткіштерімен 
кеңейткен жөн. Сонымен бірге қоғамдық және мемлекеттік институттардан 
тұрақты алшақтауды білдіретін, шартты түрде «ішкі эмиграция» ретінде сипат-
талатын белгілерді зерделеу қажет. Бұл ықшам қоныстанудың әлеуметтік-инсти-
туционалдық ықпалдасумен, қоғамдық өмірге қатысумен және жалпыазаматтық 
бірегейліктің нығаюымен байланысын кешенді бағалауға мүмкіндік береді.

